
1. PLAN DE FORTALECEMENTO E ACCIÓN INSTITUCIONAL  

OBXECTIVO: INCREMENTAR A BASE ASOCIATIVA  

Captación de entidades socias   

A estratexia a seguir no 2026 para conseguir a adhesión de novos concellos ao Fondo 
Galego de Cooperación e Solidariedade será a de achegarnos a un maior número de 
administracións locais que aínda non coñecen o labor da entidade.  Para iso, realizaranse 
reunións particulares con concellos que amosen interese en adherirse. Por outra parte, 
celebraranse xornadas informativas da man dos principais partidos políticos para facer 
incidencia política de cara ás próximas eleccións municipais. 
Contaremos, en todo caso, co apoio dos concellos e deputacións que, sendo socias do 
Fondo Galego, quixeran contribuír con esta tarefa de sensibilización.  

Orzamento: 2.000€. 

OBXECTIVO: FOMENTAR AS ALIANZAS ESTRATÉXICAS 

Manter un papel dinámico dentro da Confederación de Fondos.  

O Fondo Galego de Cooperación e Solidariedade ocupa a Vicepresidencia da 
Confederación de Fondos. A unión e traballo conxunto dos nove Fondos existentes a 
nivel estatal resulta crucial para a defensa da cooperación municipalista. Así mesmo, 
desde a Confederación promóvense actividades conxuntas de interese para a 
cooperación municipalista, ao tempo que nos beneficiamos das subvencións da Axencia 
Española de Cooperación Internacional ao Desenvolvemento (AECID) que se canalizan a 
través da mesma para os diferentes Fondos de Cooperación.  

Orzamento: 9.000€ (cota e desprazamentos) 
 
Participación activa na UCCLA 

O Fondo Galego de Cooperación e Solidariedade incorporouse en 2025 á Unión das 
Cidades Capitais de Lingua Portuguesa como entidade apoiante, o que permitirá ás 
deputacións e concellos socios participar de novas accións e oportunidades no marco 
da cooperación descentralizada, fomentando a aprendizaxe compartida e os vínculos 
cos países de lingua oficial portuguesa. En 2026 manterase un primeiro encontro en 
Lisboa para fortalecer os lazos entre o municipalismo de Galicia e da Lusofonía. 

Orzamento: 1.500€ (cota) 

2. PLAN DE SENSIBILIZACIÓN E COMUNICACIÓN  

OBXECTIVO: SENSIBILIZAR SOBRE TEMAS DE SOLIDARIEDADE, DEREITOS 
HUMANOS E ODS ÁS ADMINISTRACIÓNS LOCAIS GALEGAS. 

Representacións de ‘4 monos’ 

O Fondo Galego retoma a colaboración coa compañía ‘A Tropa de Trapo’ -integrada por Marta 
Ortiz e Brais das Hortas- a través do espectáculo teatral ‘4 monos’, que mestura narración oral, 
música ao vivo e teatro de obxectos para facer reflexionar ao público sobre como nos 
relacionamos entre nós e co medio. Un representación para pensar, para rir, para cantar e para 
soñar con outro mundo posible. A proposta dálle a volta aos emoticonos dos monos que non 
escoitan, non ven e non falan para que fagan todo o contrario en catro historias, que nos levan 
a convivir coas mulleres dunha aldea, con habitantes do Sáhara, etc. Todo cunha innovadora e 
atraente posta en escena, onde forma e contido se complementan para reforzar a mensaxe.   

Orzamento (10 representacións): 9.870,75€ 

Representacións de ‘FOOT’ 

A sensibilización sobre a causa palestina nos concellos socios do Fondo Galego abordarase este 
ano a través da obra ‘FOOT’, unha peza unipersoal de Pallasos en Rebeldía. Inspirada por eventos 
reais, trátase dun monólogo poético, cómico e surrealista na voz dun futbolista palestino, 
interpretado por Fran Rei, que nos conta o imposible camiño do seu equipo para clasificar á 
Copa Mundial; un camiño de controis militares, exilio, corrupción e morte.    

Orzamento (10 representacións): 7.600€ 

Sáhara: Actividade en torno ao 50 aniversario da RASD 

As conversas ‘Arredor do té. Voces do pobo saharauí no 50º aniversario da RASD’ estarán 
protagonizadas por unha ou varias persoas refuxiadas saharauís que darán a coñecer a 
problemática tanto nos territorios ocupados como nos campamentos e mais os programas de 
apoio existentes, tendo en conta tamén os proxectos que o Fondo Galego ten impulsado en 
Tinduf. O público estará sentado en coxíns no chan, facendo unha roda arredor da persoa 
convidada, que realizará a cerimonia do té mentres se desenvolve o faladoiro. Combater a 
desinformación, denunciar as violacións de dereitos humanos no Sáhara Occidental e poñer en 
valor a interculturalidade nas nosas sociedades son algúns dos obxectivos desta proposta, que 
fará fincapé no papel das mulleres saharauís e na solidariedade internacional.    

Orzamento (10 charlas): 1.200€ (desprazamentos) 

Cinefórums con curtametraxes da África lusófona 

‘Olladas do Sur. Cinema en curto desde a África Lusófona’ e o título desta actividade na que se 
proxectan curtametraxes de Cabo Verde, Guinea-Bissau e Mozambique, os tres países africanos 
de lingua oficial portuguesa cos que coopera o Fondo Galego. A partir do visionado dos filmes 
‘Labuta’, ‘Contra a maré’ e ‘A voz de um pincel’, establécese un coloquio co público sobre as 
temáticas abordadas e a realidade deses lugares, salientando a responsabilidade das sociedades 
do Norte Global e poñendo en valor a cooperación descentralizada.  

Orzamento (20 cinefórums): 1.200€ (dereitos de exhibición e desprazamentos) 

Curso sobre xestión da axuda humanitaria 

Tras a organización en 2025 da formación presencial ‘Saber doar. A axuda humanitaria desde os 
concellos’, que serviu de introdución nomeadamente teórica ao tema, detectouse a necesidade 
de realizar unha segunda parte do curso máis práctica e aterrada no día a día dos concellos. O 
obxectivo, por tanto, segue a ser canalizar a solidariedade da cidadanía e das súas institucións 
máis próximas de forma eficaz e transparente, co fin de atender ás necesidades reais da 
poboación damnificada no menor tempo posible. Deste xeito, as administracións locais verán 
reforzadas as súas capacidades para organizar unha resposta de emerxencia eficiente, 
respectuosa coa dignidade e os dereitos das persoas afectadas, coordinando esforzos para evitar 
duplicidades, desbotando ideas preconcibidas e evitando xerar falsas expectativas.  

Orzamento: 2.080,00€ 

Curso sobre os irmandamentos internacionais 

Esta formación presencial aborda os irmandamentos internacionais como ferramenta de 
cooperación descentralizada, unha fórmula que pode resultar atractiva para os concellos se se 
enfoca de xeito estratéxico e práctico. De feito, moitas administracións locais teñen xa asinados 
este tipo de acordos, pero non están a aproveitar todo o seu potencial. Búscase ofrecer as claves 
para deseñar proxectos de irmandade sólidos e sostibles, orientados cara resultados concretos 
no marco do desenvolvemento local e a innovación pública. O programa contará con 
especialistas do Instituto Galego de Análise e Documentación Internacional (IGADI) e con 
persoas expertas en instrumentos de cooperación internacional e asistencia técnica como os 
programas europeos TAIEX e Twinning, que abren novas oportunidades para as administracións 
locais e o seu persoal técnico promovendo o intercambio de experiencias e os irmandamentos. 

Orzamento: 13.000€  

Exposicións sobre os proxectos de cooperación internacional 

Visibilizar os proxectos apoiados polo Fondo Galego de Cooperación e Solidariedade en materia 
de auga e saúde é o obxectivo das dúas novas exposicións que xa están a percorrer os concellos 
socios co obxectivo de poñer en valor a cooperación internacional impulsada na África lusófona, 

ao tempo que se fomenta a corresponsabilidade, a empatía e a convivencia intercultural. A 
mostra ‘Saúde universal. Proxectos que dan vida’ amosa o impacto das actuacións 
implementadas nos últimos anos arredor do ODS 3, mentres que a exposición ‘Fontes de 
solidariedade. Auga que flúe de Galicia a África’ se centra no ODS 6. Organizarase a xira anual 
de ambas as dúas mostras -cada unha con versión interior e exterior- por uns 30 municipios, 
optimizando os traslados por comarcas para reducir os custos e o impacto ambiental. 

Orzamento: 0 € 

Axenda 2027 

As axendas son un material de papelería case imprescindible para o persoal técnico e político 
das administracións locais. Polo tanto, o Fondo Galego promoverá a elaboración dunha axenda 
propia, elaborada con materiais reciclados e na que se destaquen as datas relativas á 
solidariedade e Dereitos Humanos. A axenda versará sobre os 30 anos do Fondo Galego de 
Cooperación e Solidariedade. 

Orzamento: 6.600€ 

Plan de comunicación, logotipo e reorganización web 30º aniversario 

Continuará a implementarse o Plan de Comunicación vixente e avanzaremos naquelas accións 
comunicativas enfocadas no 30º aniversario do Fondo Galego de Cooperación e Solidariedade, 
que se celebrará en 2027, como son o deseño dun logotipo específico e a reorganización da web 
institucional. Tamén se fará seguemento das melloras do posicionamento SEO executadas en 
2025 e teranse en conta as novas tendencias da intelixencia artificial neste ámbito. 

Orzamento: 3.000€ 

3. PLAN ÁREA DE PROXECTOS DE COOPERACIÓN AO 
DESENVOLVEMENTO  

OBXECTIVO 6: MELLORAR A CALIDADE E IMPACTO DAS ACCIÓNS DE 
COOPERACIÓN INTERNACIONAL AO DESENVOLVEMENTO. 

Proxectos de cooperación directa. 

Dando continuidade á razón de ser do Fondo Galego de Cooperación e Solidariedade, 
continuarase apoiando directamente iniciativas de cooperación ao desenvolvemento 
nos países do Sur cos que xa existe unha traxectoria de traballo.  

Orzamento: 237.589,99€ 

Convocatoria de proxectos para ONGD 

Financiaranse os cinco proxectos de cooperación ao desenvolvemento aprobados na 
última convocatoria de axudas para ONGD, que se desenvolverán en Mozambique, 
Cuba, Guatemala e El Salvador.  

Orzamento: 74.924€ 

Especialistas en Cooperar 

Coincidindo co 20º aniversario da cooperación técnica impulsada polo Fondo Galego de 
Cooperación e Solidariedade, lanzarase una nova edición do programa Especialistas en 
Cooperar requirindo os perfís solicitados polos nosos parceiros nos países do Sur Global: 
bombeira/o forestal en Mozambique (1 persoa), técnica/o de Deportes en Mozambique 
(2 persoas), técnica/o de Turismo en Cabo Verde (1 persoa), enxeñeira/o agrónoma/o 
en Cabo Verde (1 persoa).     
 
Orzamento: 14.300€ 

Especialistas en Cooperar en Galicia 

En ocasións, Especialistas en Cooperar cambia de dirección  e é o persoal do Sur Global 
quen se despraza a Galicia para profundar nesta cooperación técnica. O obxectivo é 
fortalecer as capacidades dos municipios e asociacións de municipios cos que 
traballamos, compartindo coñecementos nas áreas de interese sinaladas. Ao tempo, 
promóvese a sensibilización entre as entidades socias do Fondo Galego sobre a difícil 
situación dos países empobrecidos e as súas potencialidades. 

Nesta ocasión, a Asociación Nacional de Municipios de Mozambique mobilizará ao seu 
Secretario Xeral e a unha técnica de finanzas para recoller as boas prácticas da xestión 
da FEGAMP.  

Orzamento: 5.050€ 

II Encontro Internacional de Mulleres Electas ‘As Elixidas’ 

A cidade caboverdiana de Praia recollerá o testemuño da primeira edición deste evento 
celebrada na Coruña en 2025 co obxectivo de impulsar a participación das mulleres na 
política municipal, poñendo en valor o seu papel no poder local e compartiren os 
desafíos que enfrontan. O II Encontro Internacional de Mulleres Electas ‘As Elixidas’ 
celebrarase os días 12 e 13 de marzo coa participación de concelleiras e alcaldesas de 
Cabo Verde, Mozambique e Galicia, xunto con persoas expertas na elaboración de 
políticas públicas con enfoque de xénero. En torno ao evento constituirase formalmente 
a rede de electas municipais de Cabo Verde e desenvolverase tamén unha visita político-
técnica aos proxectos apoiados polo Fondo Galego na Illa de Santiago. 

Orzamento: 65.619,58€. 

Misión de identificación en Guatemala      

Unha delegación integrada por representantes políticos e persoal técnico do Fondo 
Galego de Cooperación e Solidariedade desprazarase entre o 13 e o 20 de abril a 
Guatemala para identificar posibles proxectos de cooperación nos que colaborar. 

Orzamento: 7.350€.  

Apoio ao Programa de acollida temporal a mulleres defensoras de 
Dereitos Humanos ‘Galicia Abriga’ 

Defender a quen defende é o obxectivo do primeiro Programa Galego de Acollida 
Temporal a mulleres defensoras de Dereitos Humanos. Galicia Abriga está pensado para 
que mulleres de organizacións e movementos sociais de países nos que a Cooperación 
Galega ten presenza poidan saír temporalmente do contexto de risco físico e psicolóxico 
no que se atopan debido ao seu labor como defensoras de dereitos humanos. A 
Coordinadora Galega de ONGD é a impulsora deste proxecto, que bebe dos xa existentes 
en Asturias, País Vasco ou Comunidade Valenciana. 

Orzamento: 10.000€ 


